Улсын  Их  Хурлын  2003  оны  намрын  ээлжит чуулганы 12 дугаар сарын 31-ний өдөр /Лхагва гариг/-ийн нэгдсэн хуралдаан 15 цаг 05 минутад эхлэв. 


Хуралдааныг Монгол Улсын Их Хурлын дарга С.Төмөр-Очир нээж, гишүүдийн ирц, хэлэлцэх асуудлыг танилцуулав. 


Чуулганы хуралдаанд ирвэл зохих 76 гишүүнээс нийт 67 гишүүн ирж, 88.1 хувийн ирцтэй байв. Үүнд:


а/Чөлөөтэй: П.Нямдаваа, Ц.Нямдорж, Ц.Шаравдорж

б/Өвчтэй: Р.Амарсайхан, С.Төмөр

в/Тасалсан: Ц.Ням-Осор, С.Оюун, У.Хүрэлсүх, Б.Эрдэнэбат
НЭГ.Засгийн газрын үнэт цаас гаргах тухай УИХ-ын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Санхүү, эдийн засгийн сайд Ч.Улаан, мөн яамны Төрийн сангийн удирдлага, зохицуулалтын газрын дарга Ц.Даваасүрэн, мөн яамны хэлтсийн дарга Б.Даринчулуун, мөн яамны мэргэжилтэн Ц.Мөнхбаяр, УИХ-ын Тамгын газрын нэгдүгээр нарийн бичгийн дарга Ж.Нарантуяа, Хуулийн хэлтсийн зөвлөх С.Магнайсүрэн, Төсвийн байнгын хорооны референт Ё.Мөнхбаатар нар байлцав. 

Төсөл санаачлагчийн илтгэлийг Санхүү, эдийн засгийн сайд Ч.Улаан танилцуулав. 

Төсөл санаачлагчийн илтгэлтэй холбогдуулан УИХ-ын гишүүн Ж.Наранцацралт асуулт асууж, Санхүү, эдийн засгийн сайд Ч.Улаан хариулж, нэмэлт тайлбар өгөв. 


Засгийн газрын үнэт цаас гаргахыг зөвшөөрөх тухай УИХ-ын тогтоолын төслийн хэлэлцэх эсэх болон анхны хэлэлцүүлэгт бэлтгэсэн талаарх Төсвийн байнгын хорооны дүгнэлтийг УИХ-ын гишүүн Н.Баяртсайхан танилцуулав.  


Байнгын хорооны дүгнэлттэй холбогдуулан УИХ-ын гишүүн Ж.Наранцацралт, Л.Гүндалай нар асуулт асууж, УИХ-ын Тамгын газрын нэгдүгээр нарийн бичгийн дарга Ж.Нарантуяа, Санхүү, эдийн засгийн сайд Ч.Улаан, Төсвийн байнгын хорооны дарга Н.Баяртсайхан нар хариулж, нэмэлт тайлбар өгөв. 

С.Төмөр-Очир: Засгийн газрын үнэт цаас гаргах тухай УИХ-ын тогтоолын төслийг хэлэлцэх нь зүйтэй гэж Байнгын хороо үзсэн. Байнгын хорооны саналыг дэмжих нь зүйтэй гэдгээр санал хураалт явуулав. 

Бүгд 


66

Зөвшөөрсөн 
62

Татгалзсан 

  4

93.9 хувийн саналаар Байнгын хорооны санал дэмжигдэв. 

С.Төмөр-Очир: Байнгын хорооны дүгнэлтэд анхны хэлэлцүүлгээр батлуулахаар горимын санал гаргасан. Горимын саналыг дэмжье гэдгээр санал хураалт явуулав. 

Бүгд 


66

Зөвшөөрсөн 
62

Татгалзсан

  4

93.9 хувийн саналаар горимын санал дэмжигдэв. 

С.Төмөр-Очир: Засгийн газрын үнэт цаас гаргах тухай УИХ-ын тогтоолыг бүхэлд нь батлая гэдгээр санал хураалт явуулав. 

Бүгд 


66

Зөвшөөрсөн 
63

Татгалзсан

  3

95.5 хувийн саналаар Засгийн газрын үнэт цаас гаргах тухай УИХ-ын тогтоол батлагдав. 

С.Төмөр-Очир: Конвенцийн хавсралтанд орсон нэмэлт, өөрчлөлтийг соёрхон батлах тухай хуулийн эцсийн найруулгыг уншиж танилцуулав. 

Дэлхийн шуудан холбооны байгууллагын дүрмийн нэмэлт протоколуудыг соёрхон батлах тухай хуулийн эцсийн найруулгатай холбогдуулан УИХ-ын гишүүн А.Шагдарсүрэн саналаа хэлэв. Эцсийн найруулгыг УИХ-ын гишүүд сонсов.

ХОЁР.Засгийн газарт эрх олгох тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан Хүнс, хөдөө аж ахуйн сайд Д.Насанжаргал, мөн яамны Стратеги төлөвлөлт, бодлогын газрын дарга Г.Даваадорж, мөн яамны мэргэжилтэн Н.Оюунсувд, Тамгын газрын нэгдүгээр нарийн бичгийн дарга Ж.Нарантуяа, Хуулийн хэлтсийн зөвлөх С.Магнайсүрэн, Төсвийн байнгын хорооны референт Ё.Мөнхбаатар нар байлцав. 

Төсөл санаачлагчийн илтгэлийг Хүнс, хөдөө аж ахуйн сайд Д.Насанжаргал танилцуулав.

Төсөл санаачлагчийн илтгэлтэй холбогдулан УИХ-ын гишүүн Ж.Наранцацралт, Д.Оюунхорол, Ц.Дамиран, Л.Одончимэд нар асуулт асууж, ажлын хэсгээс Д.Насанжаргал хариулж, нэмэлт тайлбар өгөв. 

Засгийн газарт эрх олгох тухай хуулийн төслийг хэлэлцэх эсэх болон эхний хэлэлцүүлэгт бэлтгэсэн талаарх Төсвийн байнгын хорооны дүгнэлтийг УИХ-ын гишүүн Ц.Цэрэнжав танилцуулав. 


Байнгын хорооны дүгнэлттэй холбогдуулан УИХ-ын гишүүн Ж.Бямбадорж асуулт асууж, Төсвийн байнгын хорооны дарга Н.Баяртсайхан хариулж, нэмэлт тайлбар өгөв. 
С.Төмөр-Очир:  Байнгын хорооноос хуулийн төслийг хэлэлцэх нь зүйтэй гэж үзсэн. Байнгын хорооны саналыг дэмжье гэдгээр санал хураалт явуулъя. 

Бүгд 


61

Зөвшөөрсөн 
60

Татгалзсан 

  1

98.4 хувийн саналаар Байнгын хорооны санал дэмжигдэв. 

С.Төмөр-Очир: Байнгын хорооны дүгнэлтэд анхны хэлэлцүүлгээр батлуулахаар горимын санал гаргасан. Горимын саналыг дэмжье гэдгээр санал хураалт явуулав. 

Бүгд 


62

Зөвшөөрсөн 
61

Татгалзсан

  1

98.4 хувийн саналаар горимын санал дэмжигдэв. 

С.Төмөр-Очир: Засгийн газарт эрх олгох тухай хуулийг бүхэлд нь батлая гэдгээр санал хураалт явуулав.


Бүгд 


61


Зөвшөөрсөн 
60


Татгалзсан 

  1


98.4 хувийн саналаар Засгийн газарт эрх олгох тухай хууль батлагдав. 


С.Төмөр-Очир:  Засгийн  газрын  үнэт  цаас  гаргахыг зөвшөөрөх тухай УИХ-ын тогтоолын эцсийн найруулга, Засгийн газарт эрх олгох тухай хуулийн эцсийн найруулгыг уншиж танилцуулав. УИХ-ын гишүүд эцсийн найруулгыг сонсов. 


Хуралдаан 16.00 цагт өндөрлөв.

ТЭМДЭГЛЭЛТЭЙ ТАНИЛЦСАН:

УИХ-ЫН ТАМГЫН ГАЗРЫН

ЕРӨНХИЙ НАРИЙН БИЧГИЙН

ДАРГА 






Н.ЛУВСАНЖАВ

ТЭМДЭГЛЭЛ ХӨТӨЛСӨН:

ХУРАЛДААНЫ НАРИЙН

БИЧГИЙН ДАРГА 





С.ЭРДЭНЭЧИМЭГ

    УЛСЫН ИХ ХУРЛЫН 2003 ОНЫ НАМРЫН ЭЭЛЖИТ ЧУУЛГАНЫ 

12 ДУГААР САРЫН 31-НИЙ ӨДӨР /ЛХАГВА ГАРИГ/-ИЙН          

              НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

С.Төмөр-Очир: УИХ-ын гишүүдийнхээ өглөөний амгаланг айлтгаж намрын чуулганы 12 дугаар сарын 31-ний өдрийн үдээс хойшхи чуулганд ирц 64.5 хувь байна. Чуулганы нэгдсэн хуралдаан нээснийг мэдэгдье.

Өнөөдрийн чуулганы нэгдсэн хуралдаанаар дараахь асуудлыг хэлэлцэхээр төлөвлөж байна. Засгийн газрын үнэт цаас гаргах тухай УИХ-ын тогтоолын төсөл, Засгийн газарт эрх олгох тухай хуулийн төсөл гэсэн хоёр асуудлыг хэлэлцэхээр төлөвлөж байна. За ингээд эхнийхээ хэлэлцэх асуудалд оръё.

НЭГ.Засгийн газрын үнэт цаас гаргах тухай УИХ-ын тогтоолын төсөл /хэлэлцэх эсэх/ 

С.Төмөр-Очир: За Засгийн газрын үнэт цаас гаргах тухай УИХ-ын тогтоолын төслийн талаар хууль санаачлагчийн илтгэлийг сонсоё. Илтгэлийг Засгийн газрын гишүүн, Санхүү, эдийн засгийн сайд Ч.Улаан танилцуулна. Ч.Улаан сайдыг индэрт урьж байна. 

Ч.Улаан: УИХ-ын дарга, эрхэм гишүүд ээ. 

Төрийн сангийн бэлэн мөнгөний төлөвлөлтийн хүрээнд төсвийн тэнцлийг уян хатан шуурхай хангах, төлөвлөгөөт санхүүжилтийг хугацаанд нь олгоход Засгийн газрын үнэт цаас голлох үүрэг гүйцэтгэснийг юуны өмнө онцлон тэмдэглэж байна. 

Засгийн газраас өнгөрч буй онд УИХ-аас арилжихыг зөвшөөрсөн 50.0 тэрбум төгрөгийн эрхийн хүрээнд үнэт цаасыг гарган Монголын Хөрөнгийн биржээр дамжуулан нийтэд санал болгон арилжаалж 29.2 тэрбум төгрөгийн бондыг цаг хугацаанд нь төлж чадлаа. 

Засгийн газрын үнэт цаасны арилжааны үлдэгдэл төлөвлөж байснаас өссөн байгаа нь Монгол Улсаас ОХУ-тай өрийн асуудлыг зохицуулан шийдвэрлэхэд тодорхой хэмжээний эх үүсвэрийг ашигласантай холбоотой юм. Төсвийн алдагдлыг дотоодын санхүүгийн зах зээл дээрх чөлөөт эх үүсвэрийг ашиглан хамгийн бага зардалтай Засгийн газрын үнэт цаасаар санхүүжүүлж байсан нь хүүгийн зардал төлөвлөсөн хэмжээнээс 790.0-ээд сая төгрөгөөр хэмнэгдсэн, банкны болон банкны бус салбарын чөлөөт хөрөнгийг эргэлтэнд оруулах, санхүүгийн зах зээл дээрх хүү буурахад эерэгээр нөлөөлсөн юм. 

Засгийн газраас үнэт цаас гаргах нь зардал багатай, дотоод хуримтлалаа түлхүү ашиглан гадаад өрийн дарамтыг бууруулах арга зам болох нь өнгөрсөн 4 жилийн үр дүн, санхүүгийн зах зээлийн өнөөгийн байдлаас мэдрэгдэж байна. 

Төрийн сангийн бэлэн мөнгөний удирдлагыг төгөлдөржүүлж, төсвийн алдагдлын тодорхой хэсгийг тухайлбал улсын төсвийн орлого, зарлагын зөрүү, эдийн засгийн үр ашиг бүхий Засгийн газрын томоохон төсөл мөн бусад улстай хийх өрийн төлбөр тооцоог дотоод эх үүсвэрээр санхүүжүүлэхээр төлөвлөж 2004 оны төсөвт тодорхой эх үүсвэрүүдийг тусгасныг та бүхэн санаж байгаа. 

Ийм учраас УИХ-ын эрхэм гишүүд Та бүгдээс 2004 оны төсвийн жилд Засгийн газраас 100.0 хүртэл тэрбум төгрөгийн үнэт цаас гарган арилжаалах асуудлыг хэлэлцэн шийдвэрлэж өгөхийг хүсч байна. 

Анхаарал тавьсанд баярлалаа. 

 С.Төмөр-Очир: За Улаан сайдад баярлалаа. Төсөл санаачлагчийн илтгэлтэй холбогдуулж асуулт асуух, за Наранцацралт гишүүн. Та асуултаа асуу. 

Ж.Наранцацралт: Энэ арай дэндэж байна, асуулт байна уу гээд алх тогшоод байна гэдэг чинь. Ингэж хүчээр яаж болохгүй. 

Би зүгээр таниас бас асуух гэсэн юм энэ өнөөдрийн хуралдааны талаар. Энэ өнөөдөр чинь 3 дахь өдөр, маргааш чинь нэгдсэн чуулгантай хуулийн дагуу. Энэ хурал хаалттай хуралдаан уу, эсвэл чөлөөтэй энгийн хийж байгаа хуралдаан уу, эсвэл хэрвээ бидний хуулинд ямар нэгэн өөрчлөлт ороогүй бол өнөөдөр чинь бид үдээс хойш амралтын өдөр гэж явж байгаа юу. 

С.Төмөр-Очир: Yгүй тийм биш. 

Ж.Бямбадорж: Социализмын үед бол баярын урд өдөр хагас амралттай байдаг байсан одоо больсон. Хаалттай юу, үгүй юу гэдгийн хувьд бол.

Ж.Наранцацралт: Нэг л яараад л, нэг л битүүмжлээд ингээд байхгүй. 

Ж.Бямбадорж: Наранцацралт гишүүн ээ, хэрэв таны асуултын байдлаас болоод хаалттай юу, үгүй юу гэдгийг шийдэж болно. Тэрний хувьд бол таны асуултаас шалтгаална нэгдүгээрт. Хоёрдугаарт өнөөдөр бол хуулиар Лхагва гаригийн үдээс хойш бол нэгдсэн чуулган хийж болно гэсэн, маргааш чинь хуулиар бүх нийтийн амралтын өдөр гээд хэлсэн байж байгаа. Харин таньд хэлэхэд нөгөөдөр 2-нд хуралтай та бүхэн ирж үзээрэй. 

С.Төмөр-Очир: За асуултаа асуу. 

Ж.Наранцацралт: За яахав Засгийн газар 100.0 тэрбум төгрөгийн үнэт цаасны эрх авч байгаа юм байна. Зүгээр энэ бол их эрсдэлтэй асуудал л даа, маш их эрсдэлтэй асуудал. Яагаад гэхээр өнгөрсөн жилд 50.0 тэрбум төгрөгийн бонд хуралдах ийм одоо зөвшөөрөл Их Хурлаас авсан, одооны бидэнд өгсөн танилцуулгаар 53.0 тэрбум төгрөгийн бонд зарсан юм шиг байна. Энэ бондны төлбөр бол энэ надад өгсөн танилцуулгаар бол тал орчим хувьтай, тэр байтугай бондын одоо хүүгийн төлбөрт мөн тэрбум гаруй төгрөгийн дутуу төлөлттэй явж байгаа юм байна. Яг ийм үед ахиад одоо 100.0 тэрбум төгрөгийн бонд авах ийм шаардлага юунаас голлон улбаатай гарч ирээд байгаа юм бэ. 

Өнгөрсөн оны бондын төлбөрүүдийг барагдуулаагүй, за энд нилээд олон тэрбум гаруй төгрөгийн бас бондын хүү төлөөгүй ийм нөхцөлд бонд дахин 100.0 тэрбум төгрөгийн бондыг оны эхэнд авч энэвгээр бид бондыг зарцуулах төсвийн орлогын тодорхой хугацааны дутуу байдалтай холбоотой энэ асуудлыг шийдэх гэж байгаа энэ зайлшгүй чухал ийм асуудал байгаа юу гэдгийг би асуух гэсэн юм. Энэ ондоо багтааж өнгөрсөн оны 50.0 тэрбум төгрөгийн бондын төлбөр тооцооны асуудлыг хэрхэн шийдэж чадах юм бэ. Энэ одоогийн байдлаар яг ямар байдалтай байгаа талаар мэдээлэл өгөх боломж байгаа юу. 

Хоёрдугаар асуулт асуух уу. Энэ 2003 оны хүлээгдэж байгаа гүйцэтгэлээр бас 24.0 тэрбум төгрөгийн бондын он дамжсан өрийн үлдэгдэл байгаа юм. Энийг одоо бид нар өрийг дарах график Сангийн яаманд төсвийн мэдээж орлогоор хийх байх л даа. Энийг хэрхэн зохион байгуулах юм бэ. Энэ бас их олон төгрөгийн 24.0 тэрбум төгрөгийн асуудал шүү дээ. 

С.Төмөр-Очир: За баярлалаа. Наранцацралт гишүүний асуултанд Улаан сайд хариулах уу. 

Ч.Улаан: Асуултанд хариулъя. Энэ онд борлогдсон бондын төлбөр нийт борлуулсан бондын дүнгээс бага байгаа. Яагаад бага байна, энэ онд нь багтааж энийг барагдуулж болох уу гэж асууж байна шүү дээ. Энэ бол бонд борлогдсон хугацаатай холбоотой. Бонд бол өөрөө 30, 60, 90, 150 хоногийн хугацаатай борлогддог. Бид оны эхэнд бол бондын борлуулж зах зээлээс чөлөөлт эх үүсвэр татаж ашиглах шаардлагатай хэрэгтэй. Нилээд өндөр байдаг энийг та бүхэн мэдэж байгаа. Жилдээ орж байгаа татварын орлогын 5.0-хан хувь нь 1 сард ордог юм. Ер нь олон жилүүдийн жишгээс. Хоёрдугаар сард бол нийт орж байгаа орлогын 5.2 хувь нь ордог. Тийм учраас оны эхэн 1, 2 дугаар сард бол санхүүгийн зах зээлээс чөлөөт эх үүсвэрийг дайлчлан ашиглах шаардлага өндөр байдаг. Ингээд оны дундуураас эхлээд оны сүүл рүү бол хэрэгцээ харьцангуй багасахын хэрээр бонд борлуулах ажил бол багасдаг л даа. За энэ л жишгээр энэ жил явагдсан, оны эхэнд борлогдсон бонд бол бүгд төлөгдөж дууссан. Оны эцэст борлогдсон бонд бол төлөгдөх хугацаа болоогүй байгаа учраас он дамжиж байгаа. 

За эдгээрийг урьдчилаад төлчих бололцоо бий юу гэж. Урьдчилаад төлчих бололцоо байж болно гэхдээ бид нар нэгэнт анх борлуулахдаа харилцан тохиролцсон гэрээ графикаа тохирсон учраас энийг заавал одоо урьдчилж төлөх шаардлага байхгүй гэж бид үзэж байгаа. Нөгөө талаар санхүүгийн эх үүсвэрийн одоо тэнцвэртэй хуваарилалтын агуулгадаа энэ бас нийцэж байгаа, тийм учраас бол он дамжиж байгаа энэ үлдэгдэл бол ямар нэг эрсдэл агуулж байгаа асуудал огт байхгүй гэдгийг би хэлмээр байна. 

Бондын хүүгийн төлбөр дутуу байна гэж, энэ бондын хүүгийн төлбөр дутуу байгаа юм бишээ. Бондыг үйлчлэхэд гарах зардлын хэмжээ 700.0 гаруй сая төгрөгөөр хэмнэгдсэн байгаа юм, өөрөөр хэлбэл бид нар анх төлөвлөж байснаас илүү бага зардлаар бондоо үйлчилж чадаж байна гэсэн үг. Тийм учраас энэ бол бондод төлөх ёстой байсан хүү хэмнэгджээ гэдэг агуулгаар нь ойлговол энэ их ойлгомжтой болно. 

За бондыг одоо ингэж гарах зайлшгүй чухал хэрэгцээ юу байна гэдгийг би түрүү дурьдсан даа. 2004 оны Төсвийн хуулийн хэрэгжилтийг оны эхнээс тасралтгүй жигд зохион байгуулахтай холбоотойгоор энэ асуудал тавигдаж байгаа юм. Энэ оноос бид нар санхүүжилтийн цоо шинэ зарчимд шилжсэн та бүхэн мэдэж байгаа. Урд нь бол орсон татварын орлогын хэмжээтэй уялдаж санхүүжилт сар сардаа харилцан адилгүй хэмжээгээр цаг хугацааны хувьд ялгавартайгаар хийгддэг байсан. Энэ оноос эхлээд бид нар сар сард нь графикийн дагуу санхүүжилтийн зарчимд шилжсэн. Эхний 10 хоногт нийт санхүүжилтийн 50.0 хувийн, цалингийн 50.0 хувийн өгч байх жишээтэй. 

Тэгэхээр 1 сарын 1-нээс эхлээд хэрэгжих Төсвийн хуулийн хэрэгжилтийг жигд зохион байгуулах шаардлагын үүдээс 2004 онд борлуулах бондын шийдвэрийг гаргаж өгөхийг та бүхэнд санал болгож байгаа юм. 

2004 оны Төсвийн хуулийг хэлэлцэн батлахдаа 2004 онд Засгийн газар үнэт цаас гаргаж борлуулна, түүнийг гүйцэтгэхэд шаардагдах зардал, хүүгийн хэмжээг бол төсөвт тусгагдсан байгаа. Тэгэхээр бид бол энэ төсөвлөгдсөн зардлын хэмжээнд бондоо одоо гаргаж үйлчилж чадна гэсэн үүднээс гаргаж байгаа юм. За энэ бол гарсан хэмжээгээрээ нэг дор бөөндөө борлогдохгүй жилийн туршид зайлшгүй хэрэгцээ шаардлагатайгаа уялдан ингэж борлогдох юмаа. 

За он дамжсан бонд гээд сүүлд нь асуусан би түрүү үлдэгдэл хэлчихлээ. Юу сонирхож байх шиг байна л даа, Хадгаламжийн банк дээр байдаг бүтцийн өөрчлөлтийн өрийн бичиг гэсэн өмнөх Засгийн газруудаас уламжилж авсан ийм нэг өр байдаг л даа. 2000 онд 53.0 тэрбум төгрөгийн бүтцийн өөрчлөлтийн бонд байсан, өнөөдөр 18.0 тэрбум төгрөгтэй байгаа. За энийг бол бид нар графикийн дагуу мөнгөжүүлж яваа, энэ Хадгаламжийн банк дээр байдаг. Нэг дор бөөнд нь мөнгөжүүлж болдоггүй, яагаад гэвэл Хадгаламжийн банк өнөөдөр тэр хэмжээний эх үүсвэрийг өөрөө ашиглаад аваад явчих тийм бололцоо байхгүй учраас банкны санхүүгийн төлбөрийн чадвартай уялдуулан энийг нь графикийн дагуу мөнгөжүүлж яваа юм. Баярлалаа. 

С.Төмөр-Очир: Улаан сайдад баярлалаа. За ажлын хэсэгт СЭЗЯ-ны Төрийн сангийн удирдлага, зохицуулалтын газрын дарга Даваасүрэн, мөн яамны хэлтсийн дарга Даринчулуун, мөн яамны мэргэжилтэн Мөнхбаяр нар байгаа юм байна. 

Өөр асуулт асуух гишүүн байна уу. Байхгүй бол асуулт, хариултаа таслая. Одоо тогтоолын төслийн талаар Төсвийн байнгын хорооны дүгнэлтийг сонсоё. Дүгнэлтийг Байнгын хорооны дарга Н.Баяртсайхан танилцуулна. Н.Баяртсайхан даргыг индэрт урьж байна. 

Н.Баяртсайхан: УИХ-ын дарга, эрхэм гишүүд ээ. 

Засгийн газрын үнэт цаас гаргахыг зөвшөөрөх тухай УИХ-ын тогтоолын төслийг Засгийн газраас санаачлан боловсруулж, 2003 оны 12 дугаар сарын 26-ны өдөр УИХ-д өргөн мэдүүлсэн юм. 

Төсвийн байнгын хороо уг тогтоолын төслийн хэлэлцэх эсэх болон эхний хэлэлцүүлэгт бэлтгэх тухай асуудлыг 2003 оны 12 дугаар сарын 30-ны өдрийн хуралдаанаараа хэлэлцээд дараахь дүгнэлтийг гаргаж байна. 

Монгол Улсын Засгийн газар төсвийн тэнцлийн алдагдлыг гадаадын зээл тусламж авах замаар нөхөж байгаа ч сүүлийн жилүүдэд байгаль, цаг уурын хүндрэл, болзошгүй эрдслийг санхүүжүүлэхэд дутагдаж буй эх үүсвэрийг Засгийн газрын үнэт цаас гарган дотоодод бий болсон мөнгөн хуримтлалыг ашиглах замаар шийдвэрлэж байгааг Төсвийн байнгын хороо ихээхэн үр дүнтэй арга хэрэгсэл гэж үзэж байна. Түүнчлэн улсын төсвийн алдагдлын зарим хэсгийг гадаад болон дотоодын санхүүгийн зах зээл дээр Засгийн газрын үнэт цаас гаргах замаар санхүүжүүлдэг туршлага бусад орнуудад байдгийг ч мөн харгалзан үзсэн болно. 

Засгийн газар 2004 оны төсвийн жилд эдийн засагт байгаа сул чөлөөтэй мөнгөн хөрөнгийг эргэлтэд оруулах замаар мөнгөний нийлүүлэлтийг зохицуулах, төсвийн эх үүсвэрийг бүрдүүлэх зорилгоор үнэт цаас гаргах тухай УИХ-ын тогтоолын төсөл өргөн барьсныг Төсвийн байнгын хорооны хуралдаанд оролцогчид санал нэгтэй дэмжлээ. 

Тус Байнгын хорооны хуралдаанд оролцсон зарим гишүүдийн саналын дагуу төслийн анхны хэлэлцүүлгийг УИХ-ын чуулганы хуралдааны дэгд заасны дагуу явуулсан бөгөөд төсөлд оруулах зарчмын зөрүүтэй ямар нэгэн санал гараагүй болно. 

Тогтоолын төслийн хэлэлцүүлгийн явцад Засгийн газрын үнэт цаас гаргахын ач холбогдол, эдийн засгийн үр ашгийг нь сайтар таниулах, үнэт цаасны төлбөрийг эргэн төлөх үед Yнэт цаасны зах зээлийн тухай хуульд заасны дагуу төлбөрийн олон арга хэрэгслийг үр нөлөөтэй ашиглах хэрэгтэй гэсэн саналуудыг УИХ-ын гишүүн Р.Содхүү, Д.Цэвээнжав нар гаргасныг Засгийн газар анхааралдаа авах нь зүйтэй. 

Засгийн газрын үнэт цаас гаргахыг зөвшөөрөх тухай УИХ-ын тогтоолын төслийг хэлэлцэн, анхны хэлэлцүүлгээр нь баталж өгөхийг хүсье. 

Анхаарал тавьсанд баярлалаа. 

С.Төмөр-Очир: За Баяртсайхан даргад баярлалаа. Байнгын хорооны дүгнэлттэй холбогдуулж асуулт асуух гишүүн Наранцацралт, Гүндалай гишүүн нар байна. Наранцацралт гишүүнийг асуултаа асуухыг урьж байна. 

Ж.Наранцацралт: Хэлэлцэх эсэх тухай асуудал бид ярьж байгаа, тэгээд одоо ер нь хууль гэж орж ирээд, тогтоол орж ирээд шууд Байнгын хороон дээрээсээ хэлэлцэх эсэх асуудал нь чуулганаар хэлэлцээгүй байхад шууд хэлэлцүүлэг хийгээд тэгээд нэг, хоёрдугаар хэлэлцүүлгээ бүгдийн хийгээд ингээд шууд хэлэлцэх эсэх асуудалтайгаа хуулийг шууд батлах ийм л дэгд орчихоод байна л даа. Энийг яг Их Хурлын тухай хуулийн дэг, бусад хэлэлцэх юунд нь хэрхэн тохируулан авч үзэж байгаа юм бэ. Бид одоогоор энэ асуудлыг хэлэлцэх үү, үгүй юу гэдгийг шийдээгүй байгаа. Одоо бол Байнгын хороодууд ерөөсөө асуудлыг хэлэлцэх эсэх асуудал орж ирэхэд нь хэлэлцээд, саналын хураалгаад ингээд шийдээд ерөөсөө хэлэлцэх эсэх асуудлаа хэлэлцэж байгаа тэр хуралдаан дээрээ шууд баталдаг ийм тогтолцоонд орчихоод байна шүү дээ. Энэ арай бас шуурхай асуудал байж болно, тэгэхдээ энэ арай дэндүү халтуурдаж байгаа асуудал юм биш биз дээ. Энийг Байнгын хорооны дарга юу гэж авч үзэж байна. 

Ж.Нарантуяа: УИХ-ын чуулганы хуралдааны дэгийн 22.7-гийн 3 дахь өгүүлбэр, 23 дугаар зүйлийн 8 дээр тодорхой заасан байгаа. Байнгын хороо төслийг нэгдсэн хуралдаанаар хэлэлцүүлэхээр шийдвэрлэсэн дүгнэлтээ төслийг анхны хэлэлцүүлэгт бэлтгэсэн дүгнэлттэй хамтатган гаргаж болно гэж нэгдүгээрт. 23.8 дээр болохоор хэрвээ анхны хэлэлцүүлгийн явцад төслийн талаар зарчмын зөрүүтэй санал гараагүй, түүнчлэн уг төслийг батлах санал гаргасан бол түүний эцсийн хэлэлцүүлгийг шууд явуулж болно. Эцсийн хэлэлцүүлгийн явцад уг хуулийг баталдаг. 

Ж.Наранцацралт: Энийг хурдан шийдэж болно, тэгэхдээ энэ бол 100.0 тэрбум төгрөгийн асуудал шүү дээ. Энийг ийм яаралтай, ийм шавдуу, ядахдаа нэг хэлэлцүүлэг дээр Засгийн газар 100.0 тэрбум төгрөг гэдэг бол төсвийн орлогын 20.0 хувь шүү дээ. Энэ их мөнгийг зарцуулах эх үүсвэрээс нь эхлүүлээд юунд зарцуулах вэ гэдэг энэ асуудлыг хүртэл ярихгүйгээр ингээд шууд шийдчих, тэгээд энэ дээр одоо энэ дэгийн ямар ч юугүй ийм зохицуулгагүй энэ асуудлаар ингэж оруулж ирээд ингээд шахаад байдаг нь ямар учиртай юм бэ. 

С.Төмөр-Очир: Дэгийн хуулинд заасан заалтын дагуу Байнгын хороо саналаа Байнгын хороо дээрээ хэлэлцээд Байнгын хороо саналаа оруулж ирж байхад УИХ-д бол дэг зөрчөөгүй тохиолдолд бол хэлэлцэж болно.

Ж.Наранцацралт: /микрофонгүй ярив/ … Санхүү, эдийн засгийн яамныхаа үлдэгдэл хөрөнгөөр энийгээ бас хэрхэн зарцуулах вэ гэдгээ шийдэж орж ирдэг. Асуудал бол хэтэрхий юу орж ирээд байхаар чинь асуугаад байгаа юм л даа. Энэ 100.0 тэрбум төгрөг яг юунд зарцуулах нь тодорхойгүй байхад шууд ингээд сонгуулийн жил ингэж энийг гаргах ямар шаардлага байгаа юм бэ гэж л би асуугаад байгаа юм. 

С.Төмөр-Очир: За дараа нь Гүндалай гишүүн асуулт асууя гэсэн байна, Гүндалай гишүүнийг асуултаа асуухыг урьж байна. 

Л.Гүндалай: За баярлалаа. 100.0 тэрбум төгрөг бол үнэхээр их мөнгө шүү дээ, энийг одоо хаана, юунд зарцуулах гэж байгааг бид нар мэдэхгүйгээр шууд ингээд дор нь батлаад явуулчих хэцүү байна. Цөөнхийн гишүүдэд Төсвийн зарлагын хяналтын дэд хорооны даргын суудлыг өгч төсвийн зарлагаа хянуулдаг байсан та нарын үед өнгөрчихөөд байгаа. Тэгээд одоо ямар хяналтаар энэ мөнгө чинь гарч яваад байгаа юм бэ. Энэ мөнгө чинь эргээд бидэнд өр болно. Энэ бонд чинь гаргаад тэрнийхээ хүүг бид нар төлж л таараа шүү дээ. Тэгээд энэ 100.0 тэрбум төгрөг Засгийн газар өр болгож авч үлддэг дотоодын өр, гадаадын өр гэдэг нь Монголд үстэй толгойноос нь их болчихоод байдаг. Ингээд гаднаас зээл олдохгүй болохоор нь дотооддоо зээл тавиад давхиад байдаг. Энэ бол ер нь тийм тохирсон арга гэж би хувьдаа бодохгүй байна. 100.0 тэрбум төгрөгийн асуудлыг дор шийдээд, өнөөдөр шийдээд гарга гээд шахаж байгаа нь ч гэсэн ер нь дээр нь нэмээд энэ гишүүд асуулт асуухгүй байна, яагаад асуухгүй байгаа юм, яагаад цөөнхийн хоёрхон гишүүн энэ дээр асууж байдаг юм бэ. Та нар бод л доо, та нар асуудаг шүү дээ элдэв дэмий юм нь дээр болохоор бүгд л асуугаад, өдөржин хуралдаад.

С.Төмөр-Очир: Улаан сайд хариулъя, Улаан сайдыг урьж байна. 

Ж.Бямбадорж: Дэгээ барьвал яасан юм бэ, Байнгын хорооны дүгнэлтээс асуувал асууя, асуухгүй бол болъё. 

Ч.Улаан: Байнгын хорооны дүгнэлтээс асуусан л даа, Баяртсайхан дарга хариулаг. 

Н.Баяртсайхан: Засгийн газрын үнэт цаас гаргахыг зөвшөөрөх тухай УИХ-ын тогтоолын төслийг Төсвийн байнгын хорооны хуралдаан дээр хоёр удаа ярьсан. 12 дугаар сарын 29-ны өдөр болсон хуралдаан дээр СЭЗ-гийн сайд Улаан орж ирж эхлээд танилцуулга хийсэн. Тэр дээр гишүүд маш тодорхой асууж энэ талаар мэдээлэл авсан байгаа 29-ний өдрийн хуралдаан дээр. Yүний дараа 12 дугаар сарын 30-ны өдрийн хуралдаанаараа бид энэ тогтоолын төслийг хэлэлцэх эсэх болон анхны хэлэлцүүлэгт бэлтгэх тухай асуудлыг ярьсан юм. Ингээд бид Байнгын хорооны хурал дээр бол хоёр удаа ярьсан, гишүүд энэ талаар бол хангалттай асууж мэдээлэл авсан. Тийм учраас өнөөдрийн чуулган дээр яагаад асуухгүй байгаа юм бэ гэдэг бол энэ бол ойлгомжгүй зүйл. Тэнд авдаг мэдээллээ авсан, ярьдаг зүйлээ ярьсан ийм асуудал байгаа юм. 

Түүнээс гадна энэ та бүгд тогтоолын төсөлтэй хамт өргөн барьсан танилцуулгыг сайтар уншихыг би Гүндалай гишүүнд зөвлөж байна. 100.0 тэрбум төгрөгийг ямар зориулалтаар яаж ашиглах вэ гэдэг нь бүгдээрээ байж байгаа. 

Ж.Бямбадорж: Тайлбар хэлье дарга аа, гишүүд ээ ийм байгаа бид нар 8, 9-нд УИХ-ын чуулганы ажиллагаа дуусгая гэж бодож байгаа. Тэгэхээр зэрэг маргааш 1 сарын 1 дөрөв дэх өдөр амралтын өдөр байгаа. Нэгэнт бидэнд байгаа боломж байхад өнөөдөр үдээс хойш чуулганаа хийх ёстой. Чуулган хийж байгаа явдалд бол гайхаад, сүйд болоод байх асуудал огт биш хэвийн л үйл ажиллагаа явагдаж байна. Магадгүй өнөөдөр одоо маргаашийн оройн шинэ жилийн үдэшлэгийн настроен орсон байгууллагууд байгаа л байх л даа, УИХ бол хуультай учраас хуулиндаа захирагдаж л үйл ажиллагаагаа явуулахаас өөр арга байхгүй. Магадгүй одоо энэ чинь юу гэдэг юм хуралдааны бусад үед юу ч гэдэг юм янз бүрийн яриад ингэх нь л дээ. Энд ямар нэгэн дэг зөрчсөн, хууль зөрчсөн юм байхгүй 1 сарын 1-нээс санхүүгийн шинэ жил эхэлнэ. Энэтэй холбоотойгоор УИХ яг хуулийнхаа дагуу 7 хоногийн өмнө өргөн баригдсан энэ тогтоолын төслийг хэлэлцээд л гаргаж байгаа шүү дээ. Ийм тайлбарыг бас одоо энд ажил хариуцаж байсны хувьд хэлэхээс өөр арга алга. 

С.Төмөр-Очир: За асуулт, хариулт дууслаа. Таслая. Одоо Засгийн газрын үнэт цаас гаргах тухай УИХ-ын тогтоолын төслийг хэлэлцэх нь зүйтэй гэж Байнгын хороо үзсэн. Байнгын хорооны саналыг дэмжих нь зүйтэй гэдгээр санал хураалт явуулъя. 

Бүгд 


66

Зөвшөөрсөн 
62

Татгалзсан 

  4

93.9 хувийн саналаар Байнгын хорооны санал дэмжигдлээ. 

Байнгын хорооны дүгнэлтэд анхны хэлэлцүүлгээр батлуулахаар горимын санал гаргасан. Горимын саналыг дэмжье гэдгээр санал хураалт явуулъя. 

Бүгд 


66

Зөвшөөрсөн 
62

Татгалзсан

  4

93.9 хувийн саналаар горимын санал дэмжигдлээ. 

Горимын санал дэмжигдсэн учраас Засгийн газрын үнэт цаас гаргах тухай УИХ-ын тогтоолыг бүхэлд нь батлая гэдгээр санал хураалт явуулъя. 

Бүгд 


66

Зөвшөөрсөн 
63

Татгалзсан

  3

95.5 хувийн саналаар Засгийн газрын үнэт цаас гаргах тухай УИХ-ын тогтоол батлагдлаа. 

За ажлын хэсгийнхэнд баярлалаа. 

Конвенцийн хавсралтанд орсон нэмэлт, өөрчлөлтийг соёрхон батлах тухай хуулийн эцсийн найруулга тарсан, энд саналтай гишүүн байна уу. Конвенцийн хавсралтанд орсон нэмэлт, өөрчлөлтийг соёрхон батлах тухай хуулийн эцсийн найруулга дээр саналтай гишүүн байхгүй байна. Эцсийн найруулга сонслоо. 

Дэлхийн шуудан холбооны байгууллагын дүрмийн нэмэлт протоколуудыг соёрхон батлах тухай хуулийн эцсийн найруулга тарсан. За Шагдарсүрэн гишүүн саналтай байна. Өөр саналтай гишүүн байхгүй байна. За Шагдарсүрэн гишүүн. 

А.Шагдарсүрэн: Энэ хуулийн 1 дүгээр зүйлийн 3 дахь мөрний Их Хурлуудаар хэлэлцэж баталсан гэдгийн хэлэлцэж гэдгийг хасвал яасан юм бэ гэсэн саналтай байна. Зүгээр Их Хурлуудаар баталсан гээд. 

С.Төмөр-Очир: Дэлхийн шуудан холбооны дүрмээ ярьж байна уу. 

А.Шагдарсүрэн: Хуулийн эцсийн найруулга дээр л ярьж байна л даа. Хоёрдугаарт, Их Хурлуудын гэдгийн Их Хурал гэдгийг дандаа томоор бичсэн байх юм, тийм шаардлагагүй юм шиг байна. Гуравдугаарт, Дэлхийн шуудан холбооны байгууллагын дүрэм гэж хашилтанд хийгээд ийм гээд явбал дүрмийн нэмэлт, протоколуудыг гээд. 

С.Төмөр-Очир: За Тамгын газар анхааралдаа аваарай. Өөр саналтай гишүүн байхгүй байна. Эцсийн найруулга сонслоо. 

ХОЁР.Засгийн газарт эрх олгох тухай хуулийн төсөл /хэлэлцэх эсэх/ 

С.Төмөр-Очир: За төслийн талаар хууль санаачлагчийн илтгэлийг сонсоё. Хууль санаачлагчийн илтгэлийг Хүнс, хөдөө аж ахуйн сайд Д.Насанжаргал танилцуулна. Д.Насанжаргал сайдыг индэрт урьж байна.  

  

 
Д.Насанжаргал: УИХ-ын дарга, эрхэм гишүүд ээ. 

2003 онд тариалангийн гол нутгуудаар уур амьсгал харьцангуй тааламжтай байж өмнөх жилүүдээс 31.2 хувь илүү үр тариа хурааж, дотоодын хэрэгцээнийхээ гурилын 36.0 хувийг өөрийн буудайгаар хангах боломжтой болсон. 

Yүний дээр Япон Улсын буцалтгүй тусламжаар 19.2, АНУ-ын Засгийн газрын тусламжаар 24.5 мянган тн буудай авахаар Засгийн газар хоорондын нотонд гарын үсэг зурсан бөгөөд эдгээрийг нэмж тооцвол манай улс 117.5 мянган тн гурил үйлдвэрлэж, дотооодын хэрэгцээнийхээ 48.9 хувийг өөртөө үйлдвэрлэх боломжтой болж 2004 оны ургац хүртэл 122.4 мянган тн гурил буюу түүнийг хийхэд 167.5 мянган тн буудай дутагдах ийм тооцоо гарч байна. 

Японы Засгийн газрын тусламжийн буудайг Иточу пүүс Казакстанаас авч 2003 оны 12 дугаар сарын 15-наас 2004 оны 1 сарын 15-ны дотор ачуулж дуусгахаар гэрээ хийсэн боловч Казакстаны Засгийн газар дотоодын нөөцөө бүрэн авч дуустал буудай экспортлохыг түр хориглосон, төмөр замын байгууллага нь ачилт хийхгүй байгаа зэргээс бас жаахан саатал гарч, тэгэхдээ түрүүчийн 2000 тн буудай ачиж эхлээд байна. 

АНУ-ын тусламжийн буудай ч дээрх хугацаанд манайд нийлүүлэгдэх ёстой боловч одоогоор ачигдсан тухай мэдээлэл ирээгүй байгаа юм. Энэ жил Европын орнуудаар гандуу байсан Украин, Молдав улсад олон жилийн дундажаасаа 2.3 дахин бага ургац хураасан, ОХУ, Казакстан Улс өнгөрсөн жилүүдийнхээ түвшинд хүрсэн ургац аваагүй зэргээс шалтгаалж гурилын импортод бас тодорхой хэмжээний бэрхшээл учирч байна. 

Энэ оны 7 дугаар сараас хойш буудайн сарын дундаж импорт 2-3 дахин, гурилын импорт 50.0 хувь буурч, гурилын импортын үнэ 40 гаруй ам.доллар, буудайных бараг 80 ам.доллараар нэмэгдсний дээр олдоц нь муу байгаа юм. Оны эхэнд 1 кг гурилын бөөний үнэ 230 төгрөг байсан бол одоо 320-400 төгрөг болж, талхны үнэ 9 сараас эхлээд 27 төгрөгөөр нэмэгдсэн байна. 

Одоогийн байдлаар гурилын гаалийн тариф 2004 оны 4 сарын 1 хүртэл 15.0, 2004 оны 4 сарын 1-нээс 8 сарын 1 хүртэл 5.0 хувь, хүнсний буудайн гаалийн тариф бүх жилийн туршид 5.0 хувь байгаа юм. үүн дээр НӨТ-ыг импортын гурил, буудайнд адилхан 15.0 хувь байгааг бодолцвол гурилын татвар 30.0 хувь, буудайнх 20.0 хувь болж импортын гурил, буудайн олдоц муу, үнэ их байгаа нөхцөлд импортлогчдын сонирхол татаж чадахгүй байгаа учир гаалийн татварыг тодорхой хугацаагаар чөлөөлснөөр гурил, буудайн импорт нэмэгдэж, хүнсний хомсдол арилж, хангамж сайжирна гэсэн ийм тооцоотой байгаа юм. 

Гурил, буудайн гаалийн тарифыг 6 сарын хугацаагаар тэглэснээр гаалийн татвараас төсөвт орох орлого 624.0 мянган ам.доллараар тэнцэх хэмжээгээр буурах боловч НӨТ-аас орох орлого нь 2.3 сая ам.доллар байна гэсэн тооцоог бид хийсэн. 

УИХ-ын Төсвийн байнгын хороогоор энэ асуудлыг хэлэлцэх үед хэдийгээр одоогийн тооцоогоор тарих үр хүрэлцээтэй мэт байгаа боловч 2004 онд дутаж болохыг харгалзан үрийн буудайг энэ төсөлд хамруулах нь зүйтэй гэсэнтэй санал нэг байна. 

Цаашид гурил, буудайн хэрэгцээг гурилын үйлдвэргүй бүс нутагт зөвхөн гурилын гаалийн татварыг гурилын үйлдвэртэй бүс нутагт буудайн гаалийн татварыг янз бүрийн хугацаагаар хөнгөлөх зэргээр ялгавартай хандах боломжтой болохын тулд гаалийн тарифыг тодорхой хугацаагаар өөрчлөх эрхийг Засгийн газарт олгох хуулийн төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

С.Төмөр-Очир: Насанжаргал сайдад баярлалаа. Төсөл санаачлагчийн илтгэлтэй холбогдуулж асуулт асуух гишүүд байна уу. За Наранцацралт, Оюунхорол, Дамиран, Одончимэд гишүүн. За тасаллаа. За Наранцацралт гишүүнийг асуултаа асуухыг урьж байна. 

Ж.Наранцацралт: Ер нь гаалийн тарифын хувь хэмжээг өөрчлөх асуудал бол мөнгөний асуудал шүү дээ, татварын хувь хэмжээг л өөрчилж байгаатай холбоотой асуудал. Их Хурал өөрийнхөө үндсэн эрх татварынхаа хувь хэмжээг өөрчлөх энэ эрхийг Засгийн газарт шилжүүлж байгаа энэ үйл ажиллагааг бид хуулийн хүрээнд яаж ойлгож байгаа юм бэ. Засгийн газартаа тэгвэл гаалийн болон татварын бүх эрх шилжүүлэгдэх ийм асуудал цаашдаа яригдаад, энийг Их Хурал өөрөө тарифын өөрчлөөд шууд хууль гаргах тийм боломж байхгүй, заавал Засгийн газарт эрх шилжүүлж байгаа учрыг би үнэхээр ойлгохгүй байна шүү. Энэ бол арай дэндэж байгаа асуудлаа гэж би гишүүний хувьд үзэж байна. 

Хоёрдугаарт, энэ асуудлыг хэлэлцэх боломж байсан уу гэвэл байсан. Татварын хуулиуд, татвартай холбоотой, төсвийн орлоготой холбоотой хуулиудын өөрчлөлт, төсвийг хэлэлцэх үед энэ асуудлыг ярьдаг юм. Ийм ч уламжлалтай явж ирсэн. Төсвийн байнгын хороо төсвөө дөнгөж хэлэлцээд 10 хоноогүй байж ахиад татварын хувь хэмжээг өөрчлөх, энэтэй холбоотой төсвийн орлогод өөрчлөлт оруулах ийм асуудлыг энэ дээр яаж харж үзэж байгаа юм бэ. Энэ бол үнэхээр надад Төсвийн байнгын хороо үнэхээр хариуцлагагүй бөгөөд энэ дээр бол өөр нэгэн бодлого явагдаад байна гэж би ойлгож байна. Би Баяртсайхан даргад бүр нэр зааж байгаад хэлье, та бол татвартай холбоотой ямар ч асуудал ярихаар төсөв хэлэлцэх үед ярина гэж надад хариу өгдөг хүн. Тэр байтугай орон нутгаас тухайн гишүүнтэй холбоотойгоор хөрөнгө оруулалтын юуг хасахдаа ч гэсэн энэ асуудлыг төсөв хэлэлцэх үед яръя гэдэг хүн. Тэгээд одоо болохоор зэрэг төсөв хэлэлцээд 14 хоноогүй байхад ахиад энэ гаалийн тариф өөрчлөх хуулийг, эрхийг Засгийн газарт өгөх ийм юм яриад бид ийм Төсвийн байнгын хорооны бодлого гэж байна уу, үгүй юу гэдгийг хэлж өгөөчээ гэж хүсч байна. 

Гуравдугаарт, гурилын мэдээж хангамж хүнд хэцүү байгаа энэ дөнгөж одоо болж байгаа явдал биш. Заавал энэ асуудлыг урд өмнө нь мэдээгүй явж байсан юм шиг 1 сарын 1-нээс 7 сарын 1-ний хооронд шийдэх эрхийг Засгийн газарт өгдөг нь ямар учиртай юм. Урд нь, урд өмнө нь гурилын үнэ нэмэгдлээ гэж хичнээн олон удаа ярьсан хүмүүс, гурилын хангамж муудаж байна гэж ургац хүнд байх үед ч ярьж байсан. Тэгээд одоо заавал 2004 оны 1 сарын 1-нээс 2004 оны 7 сарын 1-ний дотор зөвхөн энэ гаалийн тарифыг өөрчлөх асуудлыг хуралд оруулж ирж байгаа юм бэ. Энэ цаг хугацааны хувьд ч гэсэн дарга аа, хүмүүсийн анхаарлыг татсан ийм асуудал байгаа учраас би 3 асуудалд тодорхой хариу өгөөчээ гэж хэлэх гэж байгаа юм. 

С.Төмөр-Очир: Баярлалаа. Уг нь бол Наранцацралт гишүүний асуулт Байнгын хорооны дүгнэлт уншсаны дараа асуух байлаа л даа, Байнгын хорооны дүгнэлтийн дараагаар Наранцацралт гишүүний асуултанд хариулуулъя. Одоо бол төсөл санаачлагчаас асуулт асууж байгаа юм. 

Оюунхорол гишүүнийг асуултаа асуухыг урьж байна. 

Д.Оюунхорол: Энэ хуулийн төслийг бүхэлд нь дэмжиж байгаа юм, үнэхээрийн хүн амын өргөн хэрэглээний бараа болох гурил, хүнсний бүтээгдэхүүний үнэ өсөх хандлага, ховордох хомсдол бий болох асуудал бол нилээд их байгаа учраас энэ татварыг чөлөөлөх тухай асуудал бол өнөөдрийн амьдралаас урган гарч байгаа асуудал байхаа гэж ойлгож байгаа юм. Харин ч үүн дээр Засгийн газарт эрх олгоод, дээр нь нэмээд Нэмэгдсэн өртгийн албан татвараас чөлөөлөх тухай хуулийн төслийг Засгийн газар анх өргөн барьж орж ирсэн юм билээ. Yүнийг харин яагаад шийдвэрлээгүй юм бэ гэж би Насанжаргал сайдаас асуух гэсэн юм. 

С.Төмөр-Очир: За баярлалаа. За Насанжаргал сайд Наранцацралт гишүүний асуусан асуулттай холбогдуулж төсөл санаачлагч хариулах юм байвал давхар хариулчихаарай, Баяртсайхан даргаас асуусныг бол Байнгын хорооны дүгнэлт уншсаны дараагаар хариулуулъя. 

Д.Насанжаргал: Бид яахав зүгээр яамны түвшинд бол гаалийн татвар, НӨТ-ын татвар хоёрыг чөлөөлөх нь аль нь боломжтой байна гэдэг асуудлыг боловсруулж явсан. Тэгээд Засгийн газар дээр ярилцаж байгаад ер нь бол гаалийн татвараа тэглэх асуудлыг УИХ-д оруулж Засгийн газартаа эрх авъя. Энэ нь бол уян хатан тооцож явахад боломжтой, бас бодит хөнгөлөлт үзүүлэх тийм боломжтой. НӨТ-ын татварыг яг одоо үйлдвэрлэгч дээр ирээд тооцоход нилээн хүндрэлтэй ийм байдал байгаа учраас гаалийн тарифын татварыг хөнгөлөх асуудлаа л оруулж шийдвэрлүүлье гэж ингэж шийдсэн юм. 

С.Төмөр-Очир: За баярлалаа. Ажлын хэсэгт Насанжаргал сайд, ХХААЯ-ны газрын дарга Даваадорж нар байгаа. За Дамиран гишүүн асуултаа асууя. 

Ц.Дамиран: Оюунхорол гишүүний асуулттай ойролцоо юм. Тэр хуулийн үзэл баримтлалдаа болохоор хоёр сайд баталсан үзэл баримтлалд болохоор зэрэг гаалийн татварыг чөлөөлөх хувь тогтоох эрхээ Засгийн газар аваад НӨТ-ын татвараас чөлөөлөх ийм хуулийн төсөл боловсруулна гэж биччихээд яг өргөн барьсан юундаа болохоор зөвхөн гаалийн татвар гээд оруулсан юм билээ. Тэгээд сая Насанжаргал сайд хариулчихлаа. 

С.Төмөр-Очир: За баярлалаа. Дараа нь Оюунчимэд гишүүн асуулт асууя гэсэн, Одончимэд гишүүнийг урьж байна. 

Л.Одончимэд: Баярлалаа. Тэгэхээр энэ гурилын хангамж муудах үе л дээ энэ цаг хугацааны хувьд бол онцгой арга хэмжээ гэж би бодож байгаа юм. Гэхдээ бид тусламжийн буудайг авч гурил хийдэг хэсгийг дэмжээд ийм буудай олж аваагүй юмуу, өөрийнхөө одоо дотоод нөөц бололцоо, эсвэл эх орны өөрийнхөө тарьсан буудайгаар гурил хийж байгаа хэсгээ ялгасан юм шиг ийм болчихвий, ийм хэл ам, яриа гарах вий гэж би нэгдүгээрт бодоод байгаа юм. Энэ дээр сайн нэгдсэн ойлголттой болж авмаар байна. Yнэндээ орж ирсэн буудайг бол бид тодорхой газруудад өгөөд гурил хийлгэдэг шүү дээ. 

Хоёрдугаарт, энэ арга хэмжээг авснаар гурил, гурилан бүтээгдэхүүний үнийг бид одоогийн байгаа түвшинд барих юмуу, эсвэл ямар нэгэн хэмжээгээр бууруулж чадах уу, ингэж л чадахгүй юм бол бид энэ арга хэмжээний маань үр дүн бага харагдах юмаа. Тэгээд энэ арга хэмжээг үр дүнтэй, хэл амгүй болох талаас нь ярьж байна л даа, тэрнээс энд өөр олон санаа надад алга. 

С.Төмөр-Очир: За Одончимэд гишүүний асуултанд хариулъя. 

Д.Насанжаргал: Ер нь бол яахав дотоодын үйлдвэрлэгчдийн тарьж ургуулсан буудайг гурилын үйлдвэрүүд, спиртийн үйлдвэрүүд аваад үндсэндээ бол борлуулалт, боловсруулалтыг хийгээд дуусч байгаа гэсэн ийм бодолтой байгаа. Тэгэхээр энэ орж ирж байгаа тусламжийн буудай буюу эсвэл одоо энэ хөнгөлөлттэй гаалийн тарифын хөнгөлсөн буудайг импортлогчид бол мэдээж одоо дотоодын үйлдвэрлэгчдийг дэмжсэн чиглэлийн ийм бодлого болно. Одоо бидэнд тусламжийн буудайгаа бол иймэрхүү чиглэлээр хуваарилая. За аль ч одоо үйлдвэрлэгч гаднаас буудай импортлож оруулахад хөнгөлөлттэй нөхцөлийг үзүүлнэ. Тэгэхээр тэр одоо хэн нь юм оруулах вэ гэдгээс шалтгаалж өөрсдөө хөнгөлөлт авах вэ гэдэг асуудал нь харагдах байхаа гэж ингэж бодож байгаа юм. 

Гурилын үнийн хувьд бол бид тогтвортой байна эхний ээлжинд ямар ч байсан, хэрвээ сонирхоод импортын хэмжээ буудай дээр гурил тариалаад өсөөд ирвэл гурилын үнэ цаашдаа буурах ийм хандлага бий болно гэсэн ийм тооцоог хийж байгаа юм. 

С.Төмөр-Очир: Баярлалаа. 

Л.Одончимэд: Засгийн газраас ийм арга хэмжээ аваад буудайг нь олоод ирж болсон юм чинь үнэнд тодорхой хязгаарлалт тавьж болохгүй юу. 

С.Төмөр-Очир: За Насанжаргал сайд. 

Д.Насанжаргал: Яг хуулиар одоо тийм үнэтэй байна гээд тогтоож өгөх боломж байхгүй. Бид гурилын үйлдвэрүүдтэйгээ, талхны үйлдвэрүүдтэйгээ хэлцлийн журмаар санал солилцож байгаа юм бий. Тэрнээс хатуу үнэ тогтоогоод өгөх тийм хууль эрх зүйн үндэслэл бол байхгүй юм байна лээ.

С.Төмөр-Очир: За баярлалаа. Асуулт асуухаар нэрээ ирүүлсэн гишүүд дууслаа. Асуулт, хариултаа таслая. Одоо хуулийн төслийн талаар Төсвийн байнгын хорооны дүгнэлтийг сонсоё. Дүгнэлтийг УИХ-ын гишүүн Ц.Цэрэнжав танилцуулна. Ц.Цэрэнжав гишүүнийг индэрт урьж байна. 

Л.Цэрэнжав: Улсын Их Хурлын дарга, эрхэм гишүүд ээ.

 

Засгийн газраас 2003 оны 12 дугаар сарын 25-ны өдөр Засгийн газарт эрх олгох тухай хуулийн төслийг Улсын Их Хуралд өргөн мэдүүлсэн юм.

 


Төсвийн байнгын хороо уг хуулийн төслийн хэлэлцэх эсэх болон эхний хэлэлцүүлэгт бэлтгэх тухай асуудлыг 2003 оны 12 дугаар сарын 29-ний өдрийн хуралдаанаараа хэлэлцээд дараахь дүгнэлтийг гаргаж байна. 

 

Улсын хэмжээнд энэ жил өнгөрсөн оныхоос 31.2 хувиар илүү үр тариа хураан авсан хэдий ч, дотоодын гурилын хэрэгцээний дөнгөж 36 хувийг хангах тооцоо гарч байгаа, түүнчлэн зарим улс оронд ган болж, ургац алдсаны улмаас дэлхийн зах дээр гурил, буудайн үнэ өсөх, олдоц муудах хандлага ажиглагдаж байгаа тул энэ төрлийн бүтээгдэхүүний үнийн өсөлт, хомсдолоос сэргийлэх үүднээс Засгийн газарт гурил, хүнсний буудайн гаалийн тарифын зохицуулалт хийх эрхийг олгохоор тусгасан уг хуулийн төслийг хэлэлцэх нь зүйтэй гэж Байнгын хорооны хуралдаанд оролцсон гишүүд санал нэгтэй үзлээ.         

 

Төсвийн байнгын хорооны хуралдаанд оролцсон зарим гишүүдийн саналын дагуу уг төслийн анхны хэлэлцүүлгийг Улсын Их Хурлын чуулганы хуралдааны дэгийн 22.7-д заасны дагуу явуулсан бөгөөд төсөлд оруулах зарчмын зөрүүтэй ямар нэг санал гараагүй болно. Харин төслийн хэлэлцүүлгийн явцад гурил болон хүнсний буудайнаас гадна үрийн буудайг мөн хамруулах, түүнчлэн тэдгээр бүтээгдэхүүний нэмэгдсэн өртгийн албан татварыг ч мөн өөрчлөн зохицуулах эрх олгох асуудал байж болохыг Улсын Их Хурлын гишүүд үгүйсгээгүйг дурьдах нь зүйтэй.

 

Уг хуулийн төслийг хэлэлцэн баталснаар Засгийн газар цаг үеийн байдалд дүн шинжилгээ хийсний үндсэн дээр хүнсний буудай, гурилын хангамжийг сайжруулах, эрэлт, нийлүүлэлтийг тогтворжуулах, хүн амын хэрэгцээг бүрэн хангахад чиглэсэн бодлогын арга хэмжээг түргэн шуурхай авч хэрэгжүүлэх нөхцөл бүрдэх юм. 

 

Засгийн газарт эрх олгох тухай хуулийн төслийг Улсын Их Хурлын чуулганы хуралдаанаар хэлэлцэж, эхний хэлэлцүүлгээр нь баталж өгөхийг хүсье. 

 


Анхаарал тавьсанд баярлалаа.   

 

С.Төмөр-Очир: За Цэрэнжав гишүүнд баярлалаа. Асуулт асуухаар нэрээ ирүүлсэн гишүүд за Бямбадорж дарга асууя гэж байна, Наранцацралт гишүүн түрүү асуусан, өөр хүн байхгүй байна. За Бямбадорж дарга асуултаа асууя. 

Ж.Бямбадорж: Тэгэхээр тогтоолын төсөл дээр ч тэр, Байнгын хорооны дүгнэлт дээр ч тэр алга л даа. Тэрнээс болоод хүмүүс эргэлзээд байна шүү дээ энэнээс чинь. Хуулийн ишлэл аваагүй, тийм хуулийн тэдийн тийм тийм зүйлд заасны дагуу Засгийн газарт эрх олгох тухай гэсэн нэг ийм юмын бичиж өгч болоогүй юмуу. Миний ойлгож байгаагаар бол ийм эрх олгох, өөрөөр хэлбэл тэр хуулинд Засгийн газарт тухайн үед нь эрх олгож болно гэсэн ийм юу байдаг шүү дээ. Тэр одоо гаалийн тарифын хуулийн тэд ч гэдэг юмуу, тийм юмын заагаад өгсөн бол саяын одоо янз бүрийн хардлага гарахгүй шүү дээ. 

С.Төмөр-Очир: За Баяртсайхан дарга хариулъя. 

Н.Баяртсайхан: Баярлалаа. Гаалийн тарифын тухай хуулинд Монгол Улсын Их Хурлаас Засгийн газарт гаалийн тарифын хувь хэмжээг өөрчлөн тогтоох зохицуулалт эрхийг олгож болно гэсэн заалт 4.7 дугаар заалт байгаа. Дараа нь мөн хуулийн хэд дэх заалт билээ би түүнийг санахгүй байна, Засгийн газарт эрхийг 6.4 дээр, 6 сар хүртэл хугацаагаар олгож болно гэж байгаа. Ийм хоёр заалт байгаа учраас бид энэ асуудлыг.

Ж.Бямбадорж: Тодруулъя. Энэ заалтыг чинь энэ тогтоол дотроо, гарах гэж байгаа хууль дотроо тэр хуулийн заалтыг.

Н.Баяртсайхан: Хуулинд хуулиас ишлэл татах уу, үгүй юу гэдэг асуудал байна л даа дарга аа. 

Ж.Бямбадорж: Тэрнээс болж хардаад энэ дотор огт байхгүй юм хийсэн юм шиг л юм яриад байна. 

Н.Баяртсайхан: Бид бол энийг яг хуулийн дагуу хийж байгаа гэж ойлгож байгаа. 

За өөр нэг тайлбар хийх асуудал байна. Сая одоо зарим гишүүд ярьж байна л даа энэ татвартай холбоотой асуудлыг та нар чинь жилд нэг удаа ярьдаг, төсөв хэлэлцэх үед хэлэлцэж шийдвэрлэдэг тэр чинь яасан бэ гэж. Тэгэхээр энд бол бид ямар нэг татварын хувь хэмжээг өөрчлөх хуулийн төсөл хэлэлцэж байна гэж ерөөсөө ойлгохгүй байгаа. Энэ бол Засгийн газарт эрх олгох хуулийн төслийг хэлэлцэж байгаа юм. Өнөөдрийн энэ одоо хүнсний хангамжийн нөхцөл байдлыг аваад үзэхэд сая бид Байнгын хорооныхоо дүгнэлтэд дурьдсан. Дотоодын хэрэгцээний ердөө 36.0 хувийг хангах хэмжээний гурил, будааны нөөц өнөөдөр байгаа юм. Яаралтай арга хэмжээ авахгүй бол манай газар тариалангийн үйлдвэрлэл эрхлэгчид хавар тариалахаар нөөцөлсөн үрийн будаагаа тээрэмдэж магадгүй, болзошгүй ийм аюул бас байгаа юм. Яаралтай арга хэмжээ авах хэрэгтэй байгаа юм нэг талаас. 

Нөгөө талаас УИХ одоо ингээд завсарлаад явчихна, 4 сард хуралдаан эхэлнэ, энэ хооронд ямар ч нөхцөл байдал үүсч болзошгүй, маш хэцүү өвөл ч болж мэднэ, гурил, будааны хомсдол бий болж болзошгүй байгаа юм. Тийм учраас Засгийн газарт ийм яаралтай, шуурхай зохицуулалтын шинжтэй ийм эрхийг УИХ-аас олгох нь зүйтэй гэж Байнгын хорооны хурал дээр ярьж шийдвэрлэсэн юм. 

Yүнээс гадна энэ асуудлыг шийдснээрээ бид маш их олон тэрбум төгрөгийн татварын хөнгөлөлт үзүүлж байгаа юм бас биш ээ. Засгийн газрын хийсэн тооцооноос аваад үзэх юм бол энд бол 600.0 гаруй мянган ам.долларын асуудал яригдаж байгаа, 600.0 гаруй сая төгрөгийн асуудал яригдаж байгаа юм. Баярлалаа. 

С.Төмөр-Очир: За баярлалаа. Ингээд асуулт асуухаар нэрээ ирүүлсэн гишүүд дууслаа. Асуулт, хариултаа таслая. Байнгын хороо энэ хуулийн төслийг хэлэлцэх нь зүйтэй гэж үзсэн байна. Байнгын хорооны саналыг дэмжье гэдгээр санал хураалт явуулъя. 

Бүгд 


61

Зөвшөөрсөн 
60

Татгалзсан 

  1

98.4 хувийн саналаар Байнгын хорооны санал дэмжигдлээ. 

Байнгын хорооны дүгнэлт дотор зарчмын зөрүүтэй санал байхгүй учраас  анхны хэлэлцүүлгээр батлуулахаар горимын санал гаргасан. Горимын саналыг дэмжье гэдгээр санал хураалт явуулъя. 

Бүгд 


62

Зөвшөөрсөн 
61

Татгалзсан

  1

98.4 хувийн саналаар горимын санал дэмжигдлээ. 

Одоо горимын санал дэмжигдсэн учраас Засгийн газарт эрх олгох тухай хуулийг бүхэлд нь батлая гэдгээр санал хураалт явуулъя.


Бүгд 


61


Зөвшөөрсөн 
60


Татгалзсан 

  1


98.4 хувийн саналаар Засгийн газарт эрх олгох тухай хууль батлагдлаа.

За ажлын хэсгийнхэнд баярлалаа.  


Ж.Бямбадорж: Сая түрүүчийн баталсан 1 сарын 1-нээс эхэлж хэрэгжихээр сая хоёр хууль баталчихлаа. Энийхээ редакцийг сонсмоор байна. Тэр дээр өөр ямар нэгэн нэмэлт юм байхгүй байгаа. 


С.Төмөр-Очир: Саяын гаргасан Засгийн газрын үнэт цаас гаргахыг зөвшөөрөх тухай УИХ-ын тогтоолын эцсийн найруулга, Засгийн газарт эрх олгох тухай хуулийн эцсийн найруулгыг сонсоё. Саналтай гишүүд байна уу.  


За Содхүү гишүүнийг сонсоё. 

Р.Содхүү: Энэ хууль анхны хэлэлцүүлгээр батлагдаж байгаатай холбогдуулаад манай Байнгын хороон дээр гарч ирсэн тэр Цэвээнжав гишүүн бид хоёрын санал байж байгаа тэр үрийн буудайтай холбоотой асуудал. Yрийн буудайг тэр улаан буудай гэсэн заалт дотроо зөвхөн хүнсний улаан буудай гэхгүй улаан буудай гээд тэр дотроо үрийн буюу сая Баяртсайхан дарга болгоомжилж хэллээ шүү дээ үрээ тээрэмдэх гээд байгаа учир үрийн буудай гаднаас оруулах асуудлыг бас энд хамруулъя гэсэн санаа явж байгаа юм. Энийг тэр улаан буудай гэдгээр оруулаад явчихвал тэр дотроо багтана гэж ойлгож болох уу. 

С.Төмөр-Очир: За Баяртсайхан дарга аа, үрийн буудайг тэр улаан буудай гэдэг дотроо яваа гэж ойлгож байгаа юу гэж. 

Н.Баяртсайхан: Бид Засгийн газарт эрх олгох асуудлыг одоо яаралтай шийдвэрлэж өгч байгаа л даа. Уул нь бид нар анхны хэлэлцүүлэгтэй, эцсийн хэлэлцүүлэгтэй ингээд явсан бол нэмэгдсэн өртгийн албан татвар гэх мэтчилэн олон асуудлыг ярьж болох байсан. Бид энд бол зөвхөн гаалийн тарифын асуудал ярьж байгаа. Тийм учраас энд улаан буудай гэж оруулаад улаан буудайны цаана хүнсний буудайгаа ч оруулаад, үрийн буудайгаа ч оруулаад явах нь зүйтэй байхаа гэсэн ийм байдалд хүрч байгаа шүү. 

С.Төмөр-Очир: За.

Ж.Бямбадорж: Ер нь Баяртсайхан даргаа, яг энэ хууль харвал би орж байна гэж ойлгож байгаа, улаан буудай л гэж байгаа, хүнсний улаан буудай л гэж байгаа. Хүнсний улаан буудай нь дотор үрийн улаан буудай, тэр чинь хүнсэнд л хэрэглэдэг учраас. Байдаггүй юмуу. 

С.Төмөр-Очир: За эцсийн найруулга дээр хүнсний гэдэг үгийн аваад улаан буудайг оруулчихъя. 

Ж.Бямбадорж: Зарчмын ялгаа байдаг юмуу энэ хооронд чинь, байгаа юмуу, тэгвэл болохгүй. Тэгвэл редакциар шийдэж болохгүй. 

С.Төмөр-Очир: За өнөөдрийн чуулганаар хэлэлцэх асуудал дууссан тул өнөөдрийн нэгдсэн хуралдаан өндөрлөснийг мэдэгдье. Ирэх шинэ ондоо сайхан баярлаж, шинэ ондоо сайхан баярлаарай. Баярлалаа. 

Хуралдаан 16.00 цагт өндөрлөв.

Соронзон хальснаас буулгасан:

ХУРАЛДААНЫ НАРИЙН

БИЧГИЙН ДАРГА 





С.ЭРДЭНЭЧИМЭГ
